
Hiesa saihesteko kondoia erabiltzea ontzat jo du Cottier kardinalak 

Preserbatiboa haurdunaldiak eragozteko erabiltzea, baina, moralaren kontrakoa dela nabarmendu du 

erredakzioa 
Vatikanoak kondoiaren inguruan esandakoa ezeztatu du Georges Cottier Aita Santuaren Etxeko teologoak, Italiako Acpcon berri agentziari egindako adierazpenetan. Cottierrek esan du herrialde pobreetan zilegi dela kondoia erabiltzea, hiesaren izurria zabaltzea eragozteko. Hurrengo aita santuaren aukeraketan parte hartu ahalko duten 30 kardinaletako bat da Cottier. 2003. urteko urrian izendatu zuen kardinal Joan Paulo II. aita santuak. 

Cottierrek esan du «Afrikako eta Asiako lekurik pobreenetan» bizi asko salba daitezkeela kondoia erabilita. «Hiesaren birusa sexu harremanen bidez zabaltzen da. Beraz, bizia sortzeko unean heriotza transmititzeko arriskua ere badago», esan du horren inguruan. Hala, preserbatiborik erabili barik sexu harremanak izaten dituen gaixo batek seigarren agindua urratzen du Cottierren arabera. 'Ez duzu hilko' dio seigarren aginduak. Edozelan ere, prebentzio neurririk eraginkorrena abstinentzia dela nabarmendu du. «Kondoiek zulo txiki asko dituzte. Preserbatiboek ez dute hiesaz kutsatzetik babesten», zehaztu du. 

Hiesaren izurria saihesteko bakarrik ikusten du kardinalak ondo preserbatiboa erabiltzea. Izan ere, kondoia haurdunaldiak eragozteko erabiltzea ez dela etikoa esan du. Golfried Daneels Belgikako kardinalak ere aita santua ordezkatzeko hautagaietako bat iritzi bera agertu zuen iazko urtarrilean. 

Vatikanoaren mezu ofiziala beste bat da, hala ere. Hiesaren kontra borrokatzeko biderik eraginkorrena kastitatean edota bikoteidearenganako leialtasunean datzala dio beti Vatikanoak. Kontrako iritziak ere entzun izan dira, baina, aurten Eliza barruko jendearen ahotik, nahiz gero kondoia erabiltzearen alde daudela gezurtatu duten guztiek. 

Iritzi gehiago 

Juan Antonio Martinez Camino Espainiako Gotzainen Konferentziaren bozeramailea da. Joan zen urtarrilaren 19an, Eliza ABC delako estrategiarekin bat zetorrela esan zuen Martinez Caminok. ABC siglek abstinentzia, fideltasuna eta preserbatiboa esan nahi dute inglesez. «Askok kontrakoa pentsatzen badute ere, hiesak asko kezkatzen gaitu. Preserbatiboa hiesaren prebentzio integralaren testuinguruan ulertu behar da», esan zuen horren harira. Elena Salgado Espainiako Osasun ministroarekin izandako bilera baten ostean egin zituen adierazpen horiek Espainiako Gotzainen Konferentziako idazkari eta bozeramaileak. 

Hurrengo egunean, baina, Martinez Caminok ukatu egin zuen kondoiaren alde egin zuela. Haren arabera, kazetariek gaizki interpretatu zituzten bere hitzak. Horren harira esan zuen Elizaren doktrina garbia dela, eta ez dela aldatu. Zenbait iturriren arabera, Vatikanoak egindako presioengatik aldatu zuen iritzia egun batetik bestera Espainiako Gotzainen Konferentziak. Vatikanoak, baina, ez zuen horren inguruan ezer esan. 

